
M Las vischnancas da Farschno, Scha-
rons e Seglias sa chattan en la part da-
dens da la Tumleastga, a la confluenza
dal Rain Posteriur e da I'Alvra. Las nu-
merusas punts, baselgias, chastels e
fortezzas da la regiun én situadas per
lung las veglias vias da sauma dal Set
e dal Spleia/San Bernardin.

Fiirstenau (Farschno)

Vischnanca politica, circul Tumleastga,
district Rain Posteriur (avant il 2001
Mantogna). Culegna dubla cun La Punt-
Farschno, situada da la vart dretga dal
Rain Posteriur. 1257 Firstenowo, Fursti-
nowe, tudestg Fiirstenau (uffizial). 1803
107 abitants; 1850 304; 1900 235; 1950
253; 1980 198; 2000 311. Duas turs
d’abitar e da defensiun dal temp medie-
val ed ina curt episcopala han precedi la
construcziun dal chaste-fortezza (segun-
da mesadad dal 13avel tschientaner) rea-
lisada tras il signur territorial, 'uvestg da
Cuira. I1 1354 ha 'imperatur Carl IV ac-
cordd a Farschno la dretgira criminala
(tschep e furtga) ed il dretg d’organisar
duas fieras I'onn. En il medem temp ¢
Farschno documenta sco oppidum. Cun
ses chasté-fortezza era Farschno il center
administrativ dals possess episcopals en
la Tumleastga e sin la Mantogna. Ils
uvestgs e canonis da I'uvestgieu da Cuira,
per gronda part da lingua tudestga, han
promovi la germanisaziun da la regiun.
Il cumin da Farschno, suttamess al do-
mini episcopal e member da la Lia da la
Chadé (fundadail 1367), cumpigliavails
vischinadis da Scharons e d’Almen (fin il
1845 cun Pratval) e da Seglias (dapi il
1456). Pir en la segunda mesadad dal
15avel tschientaner ha 'uvestg pudi far
valair sia suveranitad territoriala en tut la
Tumleastga Dadens e defender ses dretgs
cunter ils signurs de Werdenberg. 1l
1527 ¢n vegnids cumprads ora ils davos
dretgs feudals da 'uvestgieu. Il chaste da
Schauenstein (numna era Chasté Sura) &
vegni reconstrul il 1667-76, quel epis-
copal (Chaste Sut) il 1709-11. Fin il
1851 han furma il cumin da Farschno ed
Ortenstein la dretgira auta d’Ortenstein.
I1 1354 ¢ menziunada la baselgia conse-
crada als ss. Mitgel e Gieri (pli tard als
Trais Sontgs Retgs). Refurmaziun avant
il 1530. La punt a la Punt-Farschno (tu-
destg Zollbrugg) colliava tras la via veglia
dal Meir la ruta dal Set cun quella dal
Spleia e dal San Bernardin. Cun la con-
strucziun da la via charrabla da la vart sa-
nestra dal Rain via Tusaun (19avel
tschientaner) ha questa punt pers si'im-
purtanza ed ¢ vegnida bandunada. Gra-
zia a la correcziun dal Rain ha Farschno
gudagn? il medem mument terren agri-
cul per la producziun da pavel, l'alleva-
ment da muvel e la producziun da latg.
I1 2005 lavuravan 91 % da las persunas
cun activitad da gudogn a Farschno en il
terz sectur; il 2000 eran ca. 65 % pendu-
laris dal lieu. Il 1841-55 existiva a
Farschno ina chasa da paupers e da cor-
recziun, il 1878-95 in ospital; il 1990 &
vegnida construida la chasa regiunala
d’attempads e da tgira. Jiirg Simonett

Scharans (Scharons)

Vischnanca politica, circul Tumleastga,
district Rain Posteriur (avant il 2001
Mantogna). Vitg a mantun situa sin ina
terrassa bassa a dretga da 'Alvra e dal
Rain Posteriur, cun ils aclauns da S. Aga-
ta, Stufels, Parnegl e Prin. 1200 agrum
Schraunis, tudestg Scharans (uffizial).
1803 336 abitants; 1850 416; 1900 439;
1950 480; 2000 817. Scuverta da cule-
gnas dals temps da bronz e da fier. In’an-
teriura ruina da chasté ha in connex cun
il bain central episcopal. Enturn il 1250
era Scharons obligh a prestaziuns da
transport. A la via (veglia) dal Meir per
Vaz e per ils pass dal Giiglia e dal Set sa
chattava in post da duana. In’atgna plaiv
¢ menziunada il 1410, il patrocini da s.
Maria il 1451. Refurma a partir dal
1525-30. Ils da Scharons pratitgeschan

Farschno, Scharons e Seglias

Vischnancas al spartavias da las rutas istoricas tras la Viamala ed il Meir

anc oz surtut l'allevament da muvel e

lagricultura, pli baud faschevan els era
da viticulturs e da pumiculturs. Fin il
1851 & stada la vischnanca in vischinadi
dal cumin da Farschno. Il 1709 ha ella
cumpra ora ils davos dretgs feudals epi-
scopals. Construcziun da la via d’access
al stradun en la val 1873. Scharons pos-
seda duas chasas d’uffants. Gronda acti-
vitad da construcziun grazia a la posiziun
d’abitar ruassaivla e sulegliva. Part da la
populaziun da lingua rumantscha: 1880
70,3%; 1941 30,7% (lingua materna);
2000 2,1% / 5,0% (meglra lingua / tut-
tas indicaziuns). Jiirg Simonett

Danis (Scharons)

Anteriura culegna da la vischnanca da
Scharons. 13avel tschientaner Anives,
1388 Anifs, 1521 per 'emprima giada
Danis. Danis era pli baud in impurtant
lieu da transtgargiada da martganzia
transportada tras la Viamala ed il Meir.
Cun l'avertura da la via nova dal Meir
(1868-69) ha la culegna pers si'impur-

tanza. Adolf Collenberg

Sils im Domleschg (Seglias)

Vischnanca politica, circul Tumleastga,
district Rain Posteriur (fin il 2001 Man-
togna), situada lung la viaala confluenza
da I’Alvra e dal Rain Posteriur, cun las
fracziuns da Freihof, Campi ed Alvra.
1149 de Sillas, tudestg Sils im Dom-
leschg (ufhzial). 1803 277 abitants;
1850 295; 1900 621; 1910 541; 1950
590; 1990 794; 2000 880.

Carschenna

Aclaun sur la vischnanca da Seglias cun
petroglifas preistoricas d’'impurtanza in-
ternaziunala, scuvertas il 1965 tras in
funcziunari forestal e rendidas visiblas
tras collavuraturs dal Museum retic.
Laclaun ¢ situa al nordost dal Crap Car-
schenna ad in'autezza da ca. 1080-1110
m. Las petroglifas sa chattan a I'ur d’in
spelm marcant, mul da glatschers. Ellas
en repartidas sin 9—10 plattas-crap en in
radius da ca. 400 meters. Ils dissegns én
vegnids stgalprads en il spelm cun ina
tecnica speziala e cun agid d’in instru-
ment a piz (stgalper da metal?). Il motiv
principal da las petroglifas ¢ in rudé con-
centric cun in fin nov tschertgels ordi-
nads per regla enturn ina pitschna cuppa
centrala. Dasperas cumparan diversas re-
preschentaziuns d’animals (chavals, cha-
val da sauma, tschiervs, eventualmain ar-
ments) e d’'umans (chavalier cun in ba-
lester [?], chavalier cun ina sort da trianza
[adorant?]) sco era numerus cuppins col-
liads per part in cun l'auter tras pitschens
chanals. Ulteriurs motivs, probablamain
pli giuvens, én chanals en furma da
ziczacs, in rude cun radis (sulegl?), ina
crusch, ina crusch en in rombus, ina cun-

tracrusch ed il pe d’in utsché. Damai che
Iarcheologia n’ha betg anc pudi datar ils
dissegns, na pon ins betg attribuir quels
a temps exacts. Cumpareglia cun ils dis-
segns, per part databels, da la Val Camo-
nica en 'Italia dal Nord pudessan las pe-
troglifas da Carschenna coincider il pli
tgunsch cun las periodas da Camonica I-
III (temp neolitic, temp da bronz). Lin-
terpretaziun dals motivs da Carschenna
¢ fitg intscherta e per part contestada. Fin
ussa n’han ins betg pudi cumprovar, sch’i
sa tracta d’ina represchentaziun pura-
main artistica (realisada p.ex. da pasters),
d’ina expressiun d’acziuns culticas u per-
fin d’in fenomen cultic-astronomic (re-
preschentaziuns da stailas, determina-
ziuns da direcziuns e.a.). Jiirg Rageth

Temp medieval e temp modern
En il temp medieval era Seglias il punct
da partenza d’ina via da sauma che ma-
nava da la vart dretga dal Rain Posteriur
tras la Viamala. Fin il 1456 ha la vi-
schnanca appartegni a la part dal Schons
suttamessa als conts de Werdenberg ed ¢
alura vegnida attribuida al territori epis-
copal en la Tumleastga. Sin territori
communal sa chattan ils chastels da Bal-
denstein, Campell ed Ehrenfels. La ba-
selgia da S. Gion a Munt Son Gion (Re-
ziolta) ¢ stada fin en il 15avel tschienta-
ner la baselgia principala per lentira
Tumleastga da la vart sanestra dal Rain
Posteriur, cun excepziun da Seglias. En
ils onns 1525-30 ha Seglias adopta la
cretta refurmada. Suenter la construc-
ziun da la baselgia en la vischnanca
(1619), ¢ la veglia baselgia da S. Cassian
daventada ina chaplutta da sepultura.
Finil 1851 ha Seglias furma in vischinadi
dal cumin da Farschno. I 1709 ha la vi-
schnanca cumpra ora ils dretgs feudals
episcopals. Ils abitants da Seglias prati-
tgavan l'allevament da muvel e I'agricul-
tura. Las inundaziuns a partir dal 1832
han mand a grondas correcziuns dal
Rain. Incendi da vischnanca 1887. La
via dal Meir ¢ vegnida construida il
1868—69, la via communala il 1895-96
e la staziun dala Viafier retica il 1903, las
centralas da 'Ovra electrica Turitg il
1910 e ’Ovra electrica Rain Posteriur il
1961. Fin il 1987 ha ina fabrica a Seglias
produci cuvertas da launa. Il 2005 lavu-
ravan 69% da las persunas cun activitad
da gudogn a Seglias en il sectur secundar.
Jiirg Simonett

Baldenstein

Chaste a Seglias sin in grip al sidost da la
confluenza da I’Alvra e dal Rain Poste-
riur. Il chasté vegn cunfina al nord d’in
precipizi, da las autras varts d’in foss sitg.
Il stadi actual da Baldenstein correspun-
da a la reconstrucziun suenter I'incendi
dal 1877. Curtins e terrassas dal temp

Sguard dal Crap
Carschenna vers
nord. A dretga

a la confluenza
dal Rain Posteriur

modern han mida fermamain la topogra-
fia medievala. La tur principala rectan-
gulara datescha da 'emprima mesadad
dal 13avel tschientaner, il fundament dal
tract d’abitar al vest eventualmain anc
dal temp medieval tardiv. Ils ulteriurs
edifizis derivan dal 16avel-17avel
tschientaner (elements neogotics, mobi-
gliar prezius). Il 1246 ed il 1252 vegn
menziuna in Ebo de Baldenstein. I1 1289
era il chast¢ da Baldenstein en possess
dals signurs de Lowenstein. Suenter pli-
ras midadas da maun (tranter auter vom
Stein, Rinck von Baldenstein) é Balden-
stein passa il 1782 a la famiglia Conrad
von Baldenstein, oz ¢ il chasté ina fun-
daziun da famiglia. Maria-Letizia Boscardin

Campell

Ruina da chasté¢ (numnada era Campi),
situada sin il nas d’in grip sur 'Alvra en
la vischnanca da Seglias. En il center da
I'implant sa chatta la tur principala qua-
dratica cun il palaz ed il mir da tschinta
al medem nivel, al vest da I'areal ina ci-
sterna quadratica. Il cumplex, protegi
d’in dubel foss, ¢ vegni modifitga ferma-
main en las diversas fasas da construc-
ziun (entschatta 13avel-15avel/16avel
tschientaner); la tur principala da sis
plauns ha dentant pudi mantegnair sia
parita medievala. La ruina ¢ in exempel
classic per 'uschenumna svilup da con-
strucziun aditiv: enturn la tur principala
vegnan erigids ulteriurs edifizis fin che
Pentir areal ¢ surbajegia; ulteriura plazza
d’abitar vegn garantida cun auzar ils edi-
fizis existents. La fortezza (vesti Campell),
fundada enturn il 1200 probablamain
dals signurs de Campell sin terren runca,
¢ ida probablamain tranter il 1410 ed il
1418 en possess da 'uvestg da Cuira; il
1418 ¢ ella passada als von Schauenstein-
Ehrenfels ed ha alura mida pliras giadas
proprietari per ir plaunsieu en ruina
(17avel—18avel tschientaner).
Maria-Letizia Boscardin

Ehrenfels

Chaste-fortezza situd sin in grip a dus
stgalims al sid da Seglias. 1257 Herinuels,
1343 Erenuelss. En ruina dapi ca. 'onn
1740, ¢ la fortezza vegnida reconstruida
il 1935 per dar albiert a giuvenils. Que-
stas lavurs én succedidas senza accumpa-
gnament e documentaziun archeologica
da la construcziun dal cumplex. Las de-
scripziuns dal stadi originar dal chaste-
fortezza sa basan sin las observaziuns dad
Erwin Poeschel. La part la pli veglia da
I'implant era la tur d’abitar quadratica
che datescha probablamain da I'empri-
ma mesadad dal 13avel tschientaner. 1l
tract d’abitar ed il mir da tschinta cun
portal pudessan datar dal 14avel tschien-
taner. En il 16avel tschientaner én succe-
didas midadas ed amplificaziuns pli

grondas (palaz). Il chasté-fortezza era a
ses temp probablamain la sedia dals si-
gnurs von Ehrenfels, pli tard dals von
Schauenstein, en possess dals quals el ¢
resta fin viaden il 16avel tschientaner. Il
chaste ¢ vegni banduna suenter il 1600.

Maria-Letizia Boscardin

Punt Renasca

Punt en la vischnanca da Seglias, attesta-
da a I’entschatta dal 13avel tschientaner
en I'index da las punts da 'uvestgieu da
Cuira (Jura de Ponte Renasca), tudestg
Silserbrugg. Questa veglia punt sur
I’Anugl, situada probablamain da 'autra
vart da la staziun odierna da Tusaun, ¢
vegnida destruida pliras giadas d’auas
grondas, ma era spustada e reconstruida
repetidamain. La davosa punt, realisada
en lain e documentada cun fotografia, ¢
vegnida demolida da l'aua gronda il
1868. La Punt Renasca colliava la Via
Sura (Gliglia) e la Via Sut (Spleia) sur il
Rain Posteriur, ella n’era dentant betg
usché impurtanta per il traffic da transit.
La via da transit principala era numna-
damain quella sur Seglias ¢ Munt Son
Gion (Reziolta). En il temp medieval
colliava la Punt Renasca la Tumleastga e
la Mantogna che furmavan las duas parts
dal signuradi episcopal ed era da munta-
da centrala per il traffic tranter Seglias e
Tusaun e per ils abitants da la Mantogna
e Stussavgia che utilisavan questa punt
per ir en baselgia a Munt Son Gion (Re-
zidlta). Fin il 1526 ¢ la punt vegnida
mantegnida dals (anteriurs) subdits da
'uvestgieu residents en la regiun, a partir
dal 1541 da la vischnanca da Seglias. 11
1868 ha il chantun Grischun laschi eri-
ger ina nova punt en vischinanza dad
Ubernolla. Adolf Collenberg

Hohenrétien (Munt Son Gion
[Reziolta])
Chasté-fortezza en la vischnanca da Se-
glias, situa sin in grugn a l'ost da I'entra-
da en la Viamala, tudestg Hohenritien
respectivamain Hochrialt; el controllava
la Val dal Rain Posteriur e la via als pass
dal Spleia e dal San Bernardin. Il num
Hohenritien, probablamain d’origin
umanistic, cumpara pir il 1573, in num
pli vegl (Munt Son Gion/Johannes-
stein?) n’e betg attestd. Limpurtant cum-
plex fortifitgd, in dals pli vegls en Svizra,
consista d’in areal exteriur cun ina basel-
gia e duas turs d’abitar al vest, d’ina curt
interna cun la tur principala ed annexas
al sidvest sco era d’in mir da tschinta che
circumdescha il vast areal. Il munt era
abitd gia en temps preistorics. Lonn
2001 han ins scuvert in battisteri dal
5avel tschientaner. Dal temp medieval
tempriv dateschan era la fortezza cun il
mir da tschinta e la baselgia da S. Gion
Battista ch’ha servi fin enturn il 1500 da
baselgia parochiala a la Tumleastga da la
vart sanestra dal Rain e cun quai era da
lieu da sepultura. Il dretg da patrunadi ¢
passa il 1359 a la claustra da Cazas. Las
turs d’abitar, construidas en il 11avel e
12avel tschientaner, eran residenzas da
famiglias pli noblas. Ils signurs de Rialt
én attestads repetidamain dal 12avel-
14avel tschientaner. A I'entschatta dal
14avel tschientaner ¢ la fortezza vegnida
bandunada. La famiglia Jecklin von Ho-
henrealta, possessura dal cumplex dapi il
15avel tschientaner, ha inizia il 1972 va-

stas lavurs da restauraziun.
Maria-Letizia Boscardin

